21 Sibate rojê ziwanê maye yo. Nê rojê de çalakî virazîyenî. Seba ke ma çalakîyan de pêbêrî, ma yew dehkera(konu) ser o pêbêrî, rind beno. 
Pêşnîyazê ma.

Ma verê ziwanê ser o, vateyê ziwanî ser o, cuyê kesî de, cuyê kome de rola ziwanî  ser o vinderî. 
Ma dima ziwanî maye ser o vinderî. 
Ziwanê maye çinayo? 

Çi rê ziwanê maye wina aver o?

Cayê kurdî keyeyî ziwanan de kura yo?

Ma înan ser o vinderî. 

Dima ma xo bidê şinasnayiş û wendekaran ra persî, wa inî xo bidê şinasnayiş, xo ser o, keyeyî înan ser o qalî bikerî. Inahewa bi yew metodo înteraktif ma dersê xo dom bikerî. 
Çi rê her ser de vîstûyewê sibate de rojê ziwanî maye firaz (pîroz) beno?

Ewro merdimî bi ziwanê yewbînan rasenî. Kes ziwan de nuseno, ziwan de vajor beno, ziwanê xo de huwîyeno, ziwanê xo de bermeno, ziwanê xo de deyirî keno, kêf keno, dej kaşkeno, bareno, çîzeno. Merdimî pê ziwanê yewbînan rey de têkîlîyan pirononî. Ziwan ewro zaf aver o. Her ziwan erjîyaye yo. Her ziwan koma xo de cuwîyeno, koma xo de gonî moneno. Ziwanî pêro erjîyayeyî merdimayî yî. Ziwanê pêro aver î, ziwanê pêro hewl î. Rind aye ya ke her kes, her kome bi ziwanê xo, bi kulturê xo bicuwîyo. Têkîlîyî ziwan û hîşmendîye, têkîlîyî ziwan û kulturî, têkîlîyî ziwan û perwerdeyî, têkîlîyî ziwan û ekonomî, têkîlîyî ziwan û bawereye  ... zaf aver î. 

Seba ke ewro dînya de zaf ziwanî taluke de yî ke vinî bibî, her ser de rojê ziwanî maye firaz beno. Kes nêwazeno ziwanê xo, ziwanê maye xo vinî bikero. Eke yew ziwan vinî bibo, nê ziwanê rey de yew kultur, nê kulturê de zî estanikî, deyirî, vatişê verênan, îdîomê nê ziwanî, nameyî werî, nameyê dar û daristanan, nameyî gonîyan, ... nameyî heme çî ke nê ziwan de estî, pêro vinî benî. Ay semed ra vinîbiyişê yew ziwanê merdimayî de yew kemoneye hesibîyena. Û raşteye zî ina ya ke ziwanî pêro gonî bimonî, bi heme hêzanî xo bicuwîyî. 
La ewro rewş inahewa nîya. Komî serdestî wazenî ziwan û kulturê xo komanê bindestan de zî vila bikerî, serdest bikerî. Wazenî ke ziwan û kulturê înan vila bo, bigûreyo û aver şîro. Inahewa yew polîtika ziwananî bindestan rê ca teng kena, nê ziwanan defînena taluke û wext rey de vinî kena.
Yew ziwan çirê vinî beno, senî tewir vinî beno?

Eke kes nê ziwanê de qalî nêkero, eke no ziwan hinî nêgureyo, nê ziwan de pirtuk û rojnameyî çap nêbî, pê nê ziwanî têkîlî pironênî, no ziwan dibistanan de ziwanê perwerdeyî nêbo, no ziwan dekuweno taluke û lez yan zî hêdî hêdî vinî beno.

Ewro Zaravayî Kurdî Kirmanckî inahewa yew rewşa xirab de yo.
Kesî yewbînan ra cîyayî, komî yewbînan ra cîya yî. Ay semed ra zî vatiş û eşnawitişê kesan û koman zî yewbînan ra cîya yî. Cuyê komên ewro tena pê yew ziwanê mîyonên virazîyeno. Eke şarî yew kome pêro şîyenî yew ziwanê fahm bikerî, yew ziwanê bigurênî, pê yew ziwanê mîyonên têkîlîyan pironî, ewca de cuyê komên esto.

Ziwanê maye: 
Ziwano ke gede dormareyê xo yê veren de bonder beno, no ziwan ziwanê maye beno. Gede wexto ke maya xo ra beno, çimanî xo yew dormare de akeno. Eke çimanî xo akeno ewnîyeno dormareyê xo ra, dormareyê xo de çî vêneneno, kesan vêneno, nê kesî maye û pîyê nê gedeyî benî, sewbîna kesî ke ey rê aver î. Venganî nê kesan  eşnaweno. Nê vengî pêro ziwanê maye ey de benî. Seba ke dormareyo verên ke gede te de çimanê xo akeno, keyeyî maye ey beno. Maya ey, pîyê ey, way û birayê ey eke estî pêro pê yew ziwanê xo mîyon de qalî kenî, çî persenî, yewbînan rey de tereqnenî. Gede no dormareyo verên de hêdî hêdî pîl beno. 
Hîşê gedeyî heme çîyan rê akerde yo. Heme çî gêno xo hîş, xo hîş de nêasaye keno, kategorîyan de pêser keno. Ayê ke de rê aver î, ayan gêno aver. Wexto ke gede dest bi qalan keno, nê qalî ke domareyê xo de eşnawiti, nê qalan gurêneno.  Nê qalan rey de ristayan pironono, wazeno xo ifade bikero, wazeno ke çî yo ke ey rê lazim bo, nê çîyan raso.
Cuyê gedeyî inahewa aver şono. Gede ina hewa yew kome de pîl beno. Ziwano ke na pirozes de gedeyê rê beno yew haceta têkîlîyan ziwanê maya ey o.

Sey sewbîna netewan kurd zî yew netewe yî. Yew bînan rey de bi kurdî têkîlîyan pirononî, Beno ke sewbîna ziwanan zî gurênenî, sewbîna ziwanan zî bonder benî, la ziwanî kurdan kurdî yo.

Ziwanê kurdî keyeyî ziwananî Hint-ewropa de ca gêno. Ziwanî kurdî yew ziwano ontîyaye(bükümlü) yo. Sey zaf ziwananî Hint-ewropa eke kar kesan û deman gore kaşbibo, tîpî ke koka karê de estî, bedilîyenî.

Finak:

Ez yeno                          Ez nan weno

Ez omeyo                       Mi nan werd

Ez ku bêro                      Ez ku nan bûro

Ziwanê kurdî de zaravayî estî. Di zaravayî kurdî Kurmancî û Kurmanckî Tirkîya de gurêyenî.La sewbîna hereman de Rojava de zî kurmancî gurêyeno, Başûr de Soranî zaravayo serdest o.

Eke mamoste binekî inahewa çîyan sero vindert dima xo dono şinasnayiş. 

Verê xo, keyeyî xo, nomeyî maye û pîyê xo, zewecnaye yo, yan zî ezeb o, eke gedeyî ey estî, nomeyê gedanî xo vono.

Dima şîyeno wendekaran ra zî perso:

Fînak: 

Nomê to çina yo?

Ti çend serra ya?/ Ti çen serre yî?
Ti kura de maya xo ra bîya?/ Ti kura de maya  xo ra bîyî?
Ti şîyena ma rê keyeyî şima bida şinasnayiş? Ti şîyenî ma rê keyeyî işma bidê şinasnayiş? 

Nomeyî maye û bawê to çina yî?

Waye û birayê to estî nê çin î?

Nomeyî înan çina yî? 

Waye û birayî to çend serre yî? 

Maye û bawê to çi kar kenî?
Şima kura de cuwîyenî? 

Şima senî tewir debareyê xo kenî?
...

